REZIME RADA
Ovo istraživanje realizovano je na dva raspoloživa uzorka  (ispitanika) koji su u proceduri istraživanja bili označeni kao uzorak A i uzorak B. U uzorku A bilo je obuhvaćeno 22 djece (12 dječaka i 10 djevojčica) hrolonoške dobi od 7 do 15 godina, koja su bila uključena u edukacijske i rehabilitacijske programe u Centru za djecu s višestrukim smetnjama (u rastu i razvoju) uz podršku stručnjaka Doma zdravlja Živinice. U raspoloživom uzorku B bilo je obuhvaćeno 22 roditelja (majke djece iz uzorka A), hronološke dobi od 27 do 54 godine.

Polazna hipoteza istraživanja definirana je na osnovu savremenih spoznaja iz razvojne psihologije djeteta, psihologije interpersonalne (psihosocijalne) komunikacije, te na osnovi psihoanalitičkih pristupa u razmatranju različitih aspekata psihodinamike obitelji, dakle i afektivne povezanosti majka-dijete. U okviru biopsihosocijalnog i multidimenzionalnog pristupa koncipiran je na toj osnovi protokol istraživanja o funkciji roditelja kao koterapeuta. U tu svrhu obuhvaćena su razna problemska područja i korišteni određeni instrumenti procjene kao naprimjer u uzorku A: antropometrijske karakteristike ispitanika; nivoa uspješnosti djeteta u školi; Barthelov indeks funkcionalne samostalnosti i dr. U metodama evaluacije korištene su 24 kontrolirane varijable, a evaluacija je učinjena na osnovi saradnje somatopeda/somatoterapeuta, roditelja kao koterapeuta, psihologa, kao i saradnika iz drugih rehabilitacijskih disciplina. Za utvrđivanje smjera inteziteta i međuzavisnosti (korelacija) između kontrolisanih varijabli, korišteni su osnovni statistički parametri, te korelacijska kanonička analiza.

Na osnovu dobivenih rezultata u  ovom istraživanju bilo je moguće konstatovati da je funkcija roditelja kao koterapeuta bila definisana brojnim faktorima kao što su: karakteristike osobnosti, dob, spol i edukacija roditelja; klinička slika i potrebe djeteta, te karakteristike komunikacije roditelja sa stručnjacima iz raznih rehabilitacijskih disciplina. U analizi rezultata za ova kompleksna problemska područja istaknuta su i neka promišljanja o profesionalnoj aktivnosti somatopeda/somatoterapeuta u vezi sa potrebom različitih oblika edukacije, savjetovanja i supervizije aktivnosti roditelja kao koterapeuta. U tom okviru učinjen je i osvrt na rehabilitacijske metode  i programe koji bi trebali biti struktuirani na osnovu dijagnoze, kliničke slike i potreba djeteta. Takođe je učinjen osvrt i na razne oblike interdisciplinarne komunikacije, te je naglašena potreba daljnjih istraživanja o ovom kompleksnom problemskom području.

